
Mafên kûçikên heywan û mafên kurdên insan!!

Wek tê zanîn, çendeyek berê zarokekî ku li Elemanyayê wek kurd çêdibe û di 6 saliya xwe de bi dêya xwe re diçe Kurdistanê bajarê Meletê û polîs jî wî û dêya wî ji ber navê wî ê kurdî ”Ciwan”, li balefirgehê digrin û piştî çend seetekî jî wan vedigerînin Elemanyayê, me hemiyan di rojnameyên tirkên teres de xwendibû.
Îcar ji wê rojê ve me xwezt ku em bi rêz û tertîp, xwendevanên xwe bi kûçikên heywan ku li welatên Ewrupayê çendî xwedî maf û kurdên ku qaşo insan bûn çendî xwedî maf in hinekî agahdar bikin.

Di Krîterên Kopenangê de maf û azadiya kûçikan krîterekî nazenîne û li her derê Ewrupayê kûçik di bin siha qanûnan de dijîn. Lêbelê li Swêdê ew qanûn hîn bêhtir li pêş in. Li vî welatî mafê insên li gora normên insanî çi bin, mafê kûçikan jî ew in.

Wek nimûne:

Li Swêdê jin li nexweşxaneyê dizê û tev li zaroka xwe du-sê rojekî li nexweşxaneyê dimînin. Dêlekûçik jî li ”djursjukhus”(nexweşxaneya heywên) dizê û tev li cewrikên xwe bi qasî hefteyekê li nexweşxaneyê dimînin.

Li vî welatî gava ku jin û mêr diçin kar, zarokên xwe li zarokxaneyê û kûçikên xwe jî li kûçikxaneyê datînin.

Li marketan hetanî ku em biyaniyên misilman ne hatibûn Swêdê û bi çewtî me qutîkên xwarina kûçikan ne kirîbûn jî, qutîkên xwarina insên û kûçikan di refekê de li ba hev bûn. Niha li hin marketan ref cihê kirine.

Li Swêdê zarok ji zaroketiya xwe û kûçik jî ji cewriya xwe ve mecbûr e ku ji bal mamosteyên akademîker hînî zimanê xwe, folklor û helperka xwe bibin; da zarok nasnama miletê xwe û cewrik jî kûçikbaviya xwe bidomîne. Ev mecbûriyetek e. Di vî warî de qanûn pir hişk in. Swêdiyan ji bo ku kûçik zarê xwe baş bi kar bînin, gelek dibistan û wargehên kursan vekirine.

Li Swêdê ji bo insanan li vir û wir û di televizyonan de pêşbirkên cihê bi cihê li dar dikevin. Ev ji bo kûçikan jî wilo ye.

Li vî welatê ku misilmanên umetulislam, ji bilî me kurdan, qeşmeriyên xwe bi insaniyeta insanên wan dikin û bi ser de jî li welatê wan dijîn, kûçikê bênav tuneye. Keroşk û pisîk jî wilo ne. Navê kûçik jî nabe ku ji navê heywanên girs wek gergedan û qantiran be. Her cinsê heywên divê bi navê xwe bê holê. Lêbelê xwedîkûçikên ku xwe wek bergîl û keran hîs dikin, swêdiyên wilo jî hene, dikarin navê cehşik û tajiyan û herwekî din li cewrika xwe a mê bikin. Ev bi tenê ji bo dêlikan wilo ye.

Îcar li Swêdê digel ku kûçik bi civatî ewqasî azad in, rojekê jî ne dêlkûçikekê û ne jî bavkûçikekî, bavinsanek ne dirîne! Li Swêdê em û kûçik û temamê heywanan em bi hev re bi kêf û eşq dijîn!

Di dawiyê de ez ê bibêjim ku dema kûçik heywan û navê wan li her derê serbest be û kurd jî insan û navên wan di nav ometa islama tirk û ereban de qedexe be û kurd hîn jî bikaribin ji biratî û aşitiya tirk û ereban bipeyivin û bi wan re di mizgeftekê de limêj bikin, ev kurd çiqasî bi xîret in gelo?

Têbinî: ku te pê li lînka bi swêdê kir tu ê bibînî bê li Swêdî çi û ne çiyê van kûçikan hene! Û ên kurdan?

